
I: Llywodraeth Cymru 
2 Awst 2023
Annwyl gyfeillion 
Ymgynghoriad Llywodraeth Cymru: Rheoleiddio gwasanaethau preswyl ysgolion arbennig 
Diolch am y cyfle i ymateb i’r ymgynghoriad ar newidiadau posibl Llywodraeth Cymru i reolau ynghylch gwasanaethau preswyl ysgolion arbennig.
Amdanom ni 
Cyngor y Gweithlu Addysg (CGA) yw’r rheoleiddiwr proffesiynol, annibynnol ar gyfer y gweithlu addysg yng Nghymru. Ac yntau wedi’i sefydlu gan Ddeddf Addysg (Cymru) 2014, mae’n ofynnol yn gyfreithiol i ymarferwyr o 11 grŵp gwahanol yn y gweithlu addysg gofrestru gyda CGA. O fewn yr 11 grŵp, ac yn uniongyrchol berthnasol i’r ymgynghoriad hwn, y mae athrawon ysgol a gweithwyr cymorth dysgu ysgol mewn ysgolion a gynhelir ac ysgolion arbennig nas cynhelir a sefydliadau ôl-16 arbennig annibynnol.
Ein sylwadau 
Mae’r Cyngor yn cyfyngu ei sylwadau ar yr ymgynghoriad hwn i faterion sy’n berthnasol i’w gylch gwaith statudol, sef cofrestru a rheoleiddio’r gweithlu addysg.
Deallwn fod Rheoliadau Gwasanaethau Rheoleiddiedig (Gwasanaethau Preswyl Ysgolion Arbennig) (Cymru) 2023 a Rheoliadau Gwasanaethau Preswyl Ysgolion Arbennig (Darparwyr Gwasanaethau ac Unigolion Cyfrifol) (Cymru) 2023 yn ymwneud yn benodol â darparu llety a gofal neu nyrsio i ddisgybl ysgol arbennig. Nodwyd y gofynion yn y rheoliadau fod staff perthnasol sy’n darparu’r gwasanaeth hwn wedi’u cofrestru gyda Gofal Cymdeithasol Cymru (fel rheoleiddiwr y gweithlu). 
Nodwn hefyd y gofyniad yn Rheoliadau Gwasanaethau Preswyl Ysgolion Arbennig (Darparwyr Gwasanaethau ac Unigolion Cyfrifol) (Cymru) 2023 fod darparwyr gwasanaeth yn rhoi gwybod i’r “corff rheoleiddiol neu broffesiynol perthnasol” pan fo’n briodol, am berson nad yw’n addas i weithio yn y gwasanaeth mwyach (rheoliad 31(7)(b)(i)).  
Byddai’r Cyngor yn gofyn i Lywodraeth Cymru nodi y gall staff sy’n darparu’r gwasanaethau y cyfeirir atynt yn y rheoliadau hyn fod yn ymgymryd hefyd â rolau sy’n gofyn am gofrestru gyda Chyngor y Gweithlu Addysg (er enghraifft fel gweithiwr cymorth dysgu). Felly, byddent yn cofrestru gyda CGA a Gofal Cymdeithasol Cymru ar yr un pryd.
Mae CGA yn awgrymu y byddai’n ddefnyddiol, yn enwedig i gyflogwyr, petai Llywodraeth Cymru’n diwygio’r ‘Canllawiau Statudol i ddarparwyr gwasanaethau ac unigolion cyfrifol gwasanaethau preswyl ysgolion arbennig ynghylch bodloni safonau gwasanaeth’ er mwyn cyfeirio’n arbennig at rôl reoleiddiol CGA yn gysylltiedig â’r gweithlu addysg, sy’n cynnwys staff mewn ysgolion arbennig. Dylai hyn amlinellu’r gofyniad bod CGA yn cael gwybod os na fydd person, sydd wedi cofrestru gyda CGA a Gofal Cymdeithasol Cymru, yn cael ei ystyried yn addas i weithio yn y gwasanaeth mwyach (rheoliad 31(7)(b)(i)). Bydd hyn yn sicrhau bod unrhyw hysbysiadau perthnasol yn cael eu gwneud i CGA (yn gysylltiedig â’r staff hynny sydd wedi cofrestru gyda’r Cyngor) fel y gall ystyried unrhyw fater perthnasol o dan ei swyddogaethau statudol ei hun. 
Diolch eto am y cyfle i ymateb i’r ymgynghoriad hwn. Gobeithio bod y wybodaeth rydym wedi’i darparu yn ddefnyddiol. Mae croeso i chi gysylltu â mi os gallaf fod o gymorth pellach. 
Yr eiddoch yn gywir,

Hayden Llewellyn
Prif Weithredwr 

